[image: image2.png]




[image: image1.png]



Богослужения мирянским чином

Усекновение главы честнаго славного Пророка, Предтечи и Крестителя Господня Иоанна
Вечерня

Старший:
Молитвами Святых Отец наших, Господи Иисусе Христе Боже наш, помилуй нас. 
Братия:
Аминь.
Чтец:
Приидите, поклонимся Цареви нашему Богу. 
Приидите, поклонимся и припадем Христу, Цареви нашему Богу.
Приидите, поклонимся и припадем Самому Христу, Цареви и Богу нашему.
В начале пения 103-го псалма старший  совершает каждение всего храма и братии (при каждом каждении старший творит поклон).

Братия поет 103-й псалом - предначинательный (избранные стихи):

Благослови, душе моя, Господа! Благословен ecu Господи. 

Господи Боже мой, возвеличился еси зело. Благословен еси Господи! 

Во исповедание и в велелепоту облеклся еси. 

Благословен еси Господи! - На горах станут воды. Дивна дела Твоя, Господи.

Посреде гор пройдут воды. Дивна дела Твоя, Господи.

Вся премудростию сотворил еси. Слава Ти, Господи, сотворившему вся. 

Старший:
Слава Отцу, и Сыну, и Святому Духу, и ныне и присно и во веки веков. Аминь. 

Братия:
Аллилуиа, Аллилуиа, Аллилуиа, слава Тебе, Боже. -трижды-
Братия:
Господи, помилуй. (12 раз) – читается вместо великой ектеньи -поклон-

Стихословие кафизмы

Братия поет 1-й антифон 1-й кафизмы:
Блажен муж, иже не иде на совет нечестивых. Аллилуиа -трижды-

Яко весть Господь путь праведных, и путь нечестивых погибнет. Аллилуиа -трижды-
Работайте Господеви со страхом, и радуйтеся Ему с трепетом. Аллилуиа -трижды-
Блажени вси надеющийся Нань. Аллилуиа -трижды-
Воскресни Господи, спаси мя, Боже мой. Аллилуиа -трижды-
Господне есть спасение, и на людех Твоих благословение Твое. Аллилуиа -трижды-
Слава Отцу, и Сыну, и Святому Духу, и ныне и присно и во веки веков. 

Аллилуиа, Аллилуиа, Аллилуиа. Слава Тебе, Боже. 

Аллилуиа, Аллилуиа, Аллилуиа. Слава Тебе, Боже.

Аллилуиа, Аллилуиа, Аллилуиа. Слава Тебе, Боже.

Братия:
Господи, помилуй. (3 раз) – читается вместо малой ектеньи -поклон-

“Господи, Воззвах...”

Во время пения "Господи, воззвах" и стихир старший совершает каждение всего храма и молящихся. 

Братия:
Господи, воззвах к Тебе, услыши мя. Услыши мя, Господи. 

Господи, воззвах к Тебе, услыши мя: вонми гласу моления моего, внегда воззвати ми к Тебе. Услыши мя, Господи. 

Да исправится молитва моя, яко кадило пред Тобою, воздеяние руку моею, жертва вечерняя. Услыши мя. Господи.

Псалом 140-й:
Положи, Господи, хранение устом моим и дверь ограждения о устнех моих. 

Не уклони сердце мое в словеса лукавствия, непщевати вины о гресех. 

С человеки делающими беззаконие, и не сочтуся со избранными их. 

Накажет мя праведник милостию и обличит мя: елей же грешнаго да не намастит главы моея. 

Яко еще и молитва моя во благоволениих их, пожерты быша при камени судии их. 

Услышатся глаголи мои, яко возмогоша: яко толща земли проседеся на земли, расточишася кости их при аде. 

Яко к Тебе, Господи, Господи, очи мои, на Тя уповах, не отыми душу мою.

Сохрани мя от сети, юже составиша ми, и от соблазн делающих беззаконие. 

Падут во мрежу свою грешницы: един есмь аз, дондеже прейду. 

Псалом 141-й:
Гласом моим ко Господу воззвах, гласом моим ко Господу по-молихся. 

Пролию пред Ним моление мое, печаль мою пред Ним возвещу. 

Внегда исчезати от мене духу моему, и Ты познал еси стези o моя. 

На пути сем, по немуже хождах, скрыша сеть мне. 

Смотрях одесную и возглядах, и не бе знаяй мене. 

Погибе бегство от мене, и несть взыскаяй душу мою. 

Воззвах к Тебе, Господи, рех: Ты еси упование мое, часть моя еси на земли живых. 

Вонми молению моему, яко смирихся зело: избави мя от гонящих мя, яко укрепишася паче мене.  

На 8

Чтец (глас 2; Подобен: Егда от древа):
Из глубины воззвах к Тебе, Господи. 
Братия:
Господи, услыши глас мой.

Братия:
Рождеству сотворяему безстуднаго Ирода, скверныя плясавицы исполняшеся сложение клятвы: Предтечева бо глава, отсекшися, яко снедь, ношашеся на блюде возлежащим. О, пира мерзка, непреподобна деяния и убийства исполнена! Но мы Крестителя, яко в рожденных женами больша, достойно чтуще, ублажаем.

Чтец:
Да будут уши Твои.
Братия:
Внемлюще гласу моления моего.

Братия:
Рождеству сотворяему безстуднаго Ирода, скверныя плясавицы исполняшеся сложение клятвы: Предтечева бо глава, отсекшися, яко снедь, ношашеся на блюде возлежащим. О, пира мерзка, непреподобна деяния и убийства исполнена! Но мы Крестителя, яко в рожденных женами больша, достойно чтуще, ублажаем.

На 6

Чтец:
Аще беззакония назриши, Господи, Господи, кто постоит?
Братия:
Яко у Тебе очищение есть. 

Братия:
Пляса ученица вселукаваго диавола и главу твою, Предтече, мзду взят. О, пира, исполнена кровей! Лучше бе не клятися, Ироде беззаконне, лжи внуче. Аще ли же и клялся еси, но не о добре клялся: лучше бе солгавшу жизнь получити, неже истинствовавшу главу Предтечеву усекнути. Но мы Крестителя, яко в рожденных женами больша, достойно чтуще, ублажаем.

Чтец:
Имени ради Твоего потерпех Тя, Господи, потерпе душа моя в слово Твое.
Братия:
Упова душа моя на Господа.

Братия:
Пляса ученица вселукаваго диавола и главу твою, Предтече, мзду взят. О, пира, исполнена кровей! Лучше бе не клятися, Ироде беззаконне, лжи внуче. Аще ли же и клялся еси, но не о добре клялся: лучше бе солгавшу жизнь получити, неже истинствовавшу главу Предтечеву усекнути. Но мы Крестителя, яко в рожденных женами больша, достойно чтуще, ублажаем.

На 4

Чтец:
От стражи утренния до нощи, от стражи утренния. 
Братия:
Да уповает Израиль на Господа.

Братия:
Не подобаше ти, о Ироде, прелюбодеянию обличителя, ради рачения сатанинска и разжжения неистовнаго блуда смертию осудити. Не подобаше ти того всечестную главу  пребеззаконной жене ради клятвы плясания предати бедне. О, како дерзнул еси таково убийство совершити! Како же не опалися скверная плясавица, посреди пира на блюде носящи сию? Но мы Крестителя, яко в рожденных женами больша, достойно чтуще, ублажаем.

Чтец (ины стихиры, глас тойже: Подобен: Киими похвальными:):
Яко у Господя милость, и многое у Него избавление.
Братия:
И Той избавит Израиля от всех  беззаконий его.

Братия:
Не подобаше ти, о Ироде, прелюбодеянию обличителя, ради рачения сатанинска и разжжения неистовнаго блуда смертию осудити. Не подобаше ти того всечестную главу  пребеззаконной жене ради клятвы плясания предати бедне. О, како дерзнул еси таково убийство совершити! Како же не опалися скверная плясавица, посреди пира на блюде носящи сию? Но мы Крестителя, яко в рожденных женами больша, достойно чтуще, ублажаем.

На 2

Чтец:
Хвалите Господа вси языцы.
Братия:
Похвалите Его вси людие.
Братия поет 2-ю:
Паки Иродиа бесится, паки смущается. О, плясания льстивна и пира с лестию! Креститель усекашеся и Ирод смущашеся. Молитвами, Господи, Твоего Предтечи, мир подаждь душам нашим.

Чтец:
Яко утвердися милость Его на нас. 
Братия:
И истина Господня пребывает во век.

Братия поет 2-ю:
Паки Иродиа бесится, паки смущается. О, плясания льстивна и пира с лестию! Креститель усекашеся и Ирод смущашеся. Молитвами, Господи, Твоего Предтечи, мир подаждь душам нашим.

Старший (глас 6-й):
Слава Отцу, и Сыну, и Святому Духу. 

Братия:
Рождеству сотворяему безстуднаго Ирода, скверныя плясавицы исполняшеся сложение клятвы: Предтечева бо глава, отсекшися, яко снедь ношашеся на блюде возлежащим. О, пира мерзка, непреподобна деяния и убийства исполнена! Но мы Крестителя, яко в рожденных женами больша, достойно чтуще, ублажаем.

Старший:
И ныне и присно и во веки веков. Аминь
Братия поет догматик 2-го гласа:
Кто Тебе не ублажит, Пресвятая Дево; кто ли не воспоет Твоего Пречистаго Рождества; безлетно бо от Отца Возсиявый Сын Единородный, Тойже от Тебе, Чистыя, пройде, неизреченно воплощся: естеством Бог сый, и естеством быв Человек нас ради, не во двою лицу Разделяемый, но во Двою Естеству неслитно Познаваемый. Того моли, Чистая, Всеблаженная, помиловатися душам нашим.

Братия поет:
Свете тихий святыя славы, Безсмертнаго, Отца Небеснаго, Святаго Блаженнаго, Иисусе Христе! Пришедше на запад солнца, видевше свет вечерний, поем Отца, Сына и Святаго Духа, Бога. Достоин еси во вся времена пет быти гласы преподобными, Сыне Божий, живот даяй, темже мир Тя славит!
Чтец громко произносит прокимен дня(глас 1-й), и хор вторит ему: 

Милость Твоя, Господи,/ поженет мя вся дни живота моего.

Братия:
Милость Твоя, Господи,/ поженет мя вся дни живота моего.

Чтец: 
Господь пасет мя и ничтоже мя лишит, на месте злачне, тамо всели мя.

Братия:
Милость Твоя, Господи,/ поженет мя вся дни живота моего.

Чтец.: 
Милость Твоя, Господи 
Братия:
Поженет мя вся дни живота моего.

Паремии.

Чтец:
Пророчества Исаиина чтение.

Старший читает паремии:
Тако глаголет Господь: утешайте, утешайте люди моя, глаголет Бог. Священницы глаголите в сердцы Иерусалиму, умолите его, яко умножися смирение его: разрешися бо грех его, яко прият из руки Господни сугуба согрешения своя. Глас вопиющаго в пустыни: уготовайте путь Господень, правы творите стези Богу нашему. На гору высоку взыди, благовествуяй Сиону, возвышай крепостию глас свой, благовествуяй Иерусалиму. Вознесите, не бойтеся: Аз Господь Бог, Аз услышу убогих Израилев, и не оставлю тех. Но отверзу от гор реки, и посреде поля источники, сотворю пустыню в луг, и жаждущую землю во источники водныя. Да возвеселится небо свыше, и облацы да кропят правду: да возсияет земля, и да прозябнет милость, и правда да возсияет вкупе. Глас веселия возвестите, и услышано да будет, возвестите даже до конец земли. глаголите, яко избави Господь раба Своего Иакова: и аще вжаждут в пустыни, источит им воду из камене. Возвеселися неплоды не раждающая, расторгни и возопий не болевшая, яко многа чада пустыя паче, нежели имущия мужа.

Чтец:
Пророчества Малахиина чтение.

Старший читает паремии:
Тако глаголет Господь Вседержитель: се Аз посылаю ангела Моего пред лицем Твоим, иже уготовит путь Твой пред Тобою, и приидет во храм Свой Господь, Егоже вы ищете. И кто стерпит день входа Его? Занеже Тому приити яко огнь в горниле, и якоже былие перущих, и очистит поядая и очищая, яко сребро и злато. И приидет к вам судом, и будет Свидетель скор на лукавыя, и на прелюбодейцы, и на кленущыяся именем Моим во лжу, и на лишающыя мзды наемника, и на насильствующыя вдовицы, и пхающыя сирыя, и на уклоняющыя суд пришельца, и на не боящыяся его, глаголет Господь Вседержитель. Зане аз Господь Бог ваш, и не изменю Себе: и вы сынове Иаковли, уклонистеся от закона и не сохранисте. Сего ради обратитеся ко Мне, и обращуся к вам, глаголет Господь Вседержитель: и ублажат вас вси языцы. И разумейте, яко Аз Господь, смотряяй посреде праведнаго, и посреде беззаконника в день он, воньже сотворю снабдение любящым Мя. Познайте убо, и помяните закон Моисеов раба Моего, якоже заповеда вам в Хориве, ко всему Израилю повеление и оправдание. И се Аз послю вам Илию Фесвитянина, прежде даже не приити дню Господню великому просвещенному, иже направит сердце отца к сыну, и сердце человека ко искреннему своему, да не пришед поражу землю вскоре, глаголет Господь Вседержитель, Бог Святый Израилев.

Чтец:
Премудрости Соломони чтение.
Старший читает паремии:
Праведник аще постигнет скончатися, в покои будет. Осудит же праведник умираяй живущыя нечестивыя: узрят бо кончину праведнаго и не разумеют, что совещаша о нем. Яко повержет Господь нечестивыя безгласны ниц, и поколеблет их от оснований, и до последняго исчезнут в болезни, и память их погибнет: Приидут бо в помышление согрешений своих ужасни, и обличит их сопротив беззакония их. Тогда станет в дерзновении мнозе праведник, пред лицем оскорбивших его, и отметающих труды его. Видевше же его смятутся страхом многим, и ужаснутся о преславном спасении его. Рекут бо в себе кающеся, и в тесноте духа воздохнут, и рекут: сей бе, егоже имехом некогда в посмех, и в притчу поношения безумнии, житие его вменихом неистово, и кончину его безчестну. Како вменися в сынех Божиих, и во святых жребий его есть; Убо заблудихом от пути истиннаго, и правды свет не облиста нам, и солнце не возсия нам. Беззаконных исполнихомся стезь, и погибели, и ходихом стези непроходны, пути же Господня не разумехом.

Братия:
Господи, помилуй. (40 раз) – читается вместо сугубой ектеньи –поклон-

Братия:
Сподоби, Господи, в вечер сей без греха сохранитися нам. Благословен еси, Господи, Боже отец наших, и хвально и прославлено имя Твое во веки. Аминь. 

Буди, Господи милость Твоя на нас, якоже уповахом на Тя. Благословен еси, Господи, научи мя оправданием Твоим. Благословен еси, Владыко, вразуми мя оправданием Твоим. Благословен еси, Святый, просвети мя оправдании Твоими. 

Господи, милость Твоя во век: дел руку Твоею не презри. Тебе подобает хвала, Тебе подобает пение, Тебе слава подобает, Отцу и Сыну и Святому Духу, ныне и присно и во веки веков. Аминь.

Братия:
Господи, помилуй. (12 раз) – читается вместо просительной ектеньи –поклон-
Старший во время пения стихир на литии совершает каждение храма и братии.

Чтец (стихиры самогласны, глас 1-й): 

Что тя наречем, пророче? Ангела ли? апостола ли? или мученика? Ангела, зане яко безплотен пожил еси. Апостола, яко научил еси языки. Мученика же, яко твоя глава за Христа усечеся. Егоже моли, помиловати душы нашя.

Отсеченней главе Предтечеве память совершаем, тогда убо на блюде источающи кровь, ныне же в концех проливающи исцеления.

Днесь непреподобноделообразная мати убийства, еже от беззаконнаго сплетения своего всескверную дщерь, над всех пророк богоизящна большаго, убийственнообразным советом лукавствова: враждебному бо Ироду творящу пир своего сквернаго рождества с клятвою испросити устрои, чудоточную богопроповедника честную главу. Еже и соверши пребезумный, женскому плясанию дав ту возмездие, клятвенный дар: обаче не преста таинник Христова пришествия, богомерзкое смешение их и по кончине обличати, но обличая вопияше: не подобает ти, глаголя, прелюбодействовати брата твоего Филиппа жену. о рождения пророкоубийственна, и кровей наполнена пира! Мы же благочестномудренне, во усекновении Прдтечеве, белообразующе празднуем, яко в благонарочитый день радующеся: и умолим сего благоусердствовати Троицу, от страстей безчестия избавити нас, и спасти душы нашя.

Глас 4:

Рождение неподобно, и пир безстуднейший Ирод совершил есть: любодейством бо женским услаждаемь, и нечестивым женонеистовством подстрекаемь, отсече главу Предтечеву: но не отсече языка пророческа, обличающаго безумие его. Пролия кровь неповинну, покрыти хотя грех беззаконен: но ни о сем скры гласа, вопиющаго всем покаяние. Он убо свеселяшеся убийством. Мы же спразднуем любовию, Крестителя Иоанна блаженное заколение. Предвари бо во аде жизнь, проповедати сущым во тьме и сени смертней седящым, Свыше Восток, Христа Бога нашего, Единаго Многомилостиваго.

Пророка и мученика, и Крестителя Спасова, приидите людие восхвалим: сей бо во плоти ангел сый, Ирода изобличил есть, пребеззаконнаго любодеяния содеянием осудив его. и беззаконнаго ради плясания, честная глава отсекается: сущым во аде благовествуяй, из мертвых воскресение: и молится прилежно Господеви, спастися душам нашым.

Пророка и мученика, и Крестителя Спасова, приидите людие восхвалим: яко бегая в пустыни водворяшеся, мед дивий и акриды ядый, царя беззаконнуюша обличил есть. Наше же малодушие утешаше, глаголя: покайтеся, приближи бо ся Царство Небесное.

Старший (глас 6-й):
Слава Отцу, и Сыну, и Святому Духу. 

Братия:
Беззаконнаго деяния обличения убежати Ирод умыслив, главу твою, Предтече, беззаконней жене предаде пакостно: не разуме бо окаянный обличая себе, на блюде обнося ю. Но яко чистоты детельный учитель, и покаяния наставник спасительный, молися, Крестителю Христов, от страстей безчестия избавити нас.

Старший:
И ныне и присно и во веки веков. Аминь
Братия поет Богородичен:
Воспойте, людие, Матери Бога нашего, воспойте: днесь бо всесветлую душу Свою в пречистыя длани, Иже из нея Воплощшагося без семене предает: Егоже и молит непрестанно, даровати вселенней мiр и велию милость.

Братия:
Господи, помилуй. (120 раз) вместо литии –поклон-
Стихиры на стиховне.

Первая стихира поется без стиха. Далее чтец читает первую половину стиха, братия поет вторую половину и стихиру.

Самогласны, Глас 2:

Братия:

Покаяния проповедниче, Иоанне Крестителю, отсечене бывшей твоей главе, землю освятил еси, зане закон Божий верным уяснил еси и беззаконие потребил еси, яко предстоя престолу Небеснаго Царя Христа, Того моли помиловати души наша.

Чтец:
Праведник, яко финикс процветет, 

Братия:

Яко кедр, иже в Ливане, умножится.

Закона ради Господня во главу усекновен был еси, о, всесвятый Иоанне! Обличил еси царя злочестива, беззаконновавша дерзновением непорочным. Темже дивятся тебе воинства Ангельская, славят тя лицы Апостол и мученик. Чтим твою и мы летнюю память, всеславне, славяще Святую Троицу, тебе Венчавшую, Предтече преславне.

Чтец:
Возвеселится праведник о Господе 

Братия:

И уповает на Него.

Иже от пророков пророк и болий пророков быв, из чрева матерня освященный в служение Господне, днесь от беззаконна царя во главу усекновен бысть, и безчестно плясавшую отроковицу, ясно и прежде усекновения и по усекновении обличив, посрами греха полк. И сего ради возопием: Крестителю Иоанне, яко имея дерзновение, прилежно молися о душах наших.

Старший (глас 8-й. Касии монахини):
Слава Отцу, и Сыну, и Святому Духу.

Братия:
Предтече Спасов, ты царя изобличил еси беззакония не делати. Темже играние беззаконныя жены повину Ирода отсещи твою главу, и сего ради от восток солнца даже до запад хвально имя твое. Дерзновение имея ко Господу, прилежно моли спастися душам нашим.

Старший (глас тойже):
И ныне и присно и во веки веков. Аминь
Братия поет Богородичен:
Безневестная Дево, Яже Бога неизреченно заченши плотию, Мати Бога Вышняго, Твоих рабов мольбы приими, Всенепорочная, всем подающи очищение прегрешений: ныне наша моления приемлюще, моли спастися всем нам.

Братия:
Ныне отпущаеши раба Твоего, Владыко, по глаголу Твоему с миром; яко видеста очи мои спасение Твое, еже еси уготовал пред лицем всех людей, свет во откровение языков и славу людей Твоих Израиля.

Чтец: 
Святый Боже, Святый Крепкий, Святый Безсмертный, помилуй нас. - поклон -
Святый Боже, Святый Крепкий, Святый Безсмертный, помилуй нас. - поклон -
Святый Боже, Святый Крепкий, Святый Безсмертный, помилуй нас. - поклон -

Слава Отцу, и Сыну, и Святому Духу, и ныне и присно и во веки веков. 

Пресвятая Троице, помилуй нас. Господи, очисти грехи наша. Владыко, прости беззакония наша. Святый, посети, исцели немощи наша Имени Твоего ради. 

Господи, помилуй. Господи, помилуй. Господи, помилуй.

Слава Отцу и Сыну и Святому Духу, и ныне и присно и во веки веков.
Аминь.

Отче наш! Иже еси на Небесех. Да святится Имя Твое. Да приидет Царствие Твое. Да будет воля Твоя, яко на Небеси и на земли. Хлеб наш насущный даждь нам днесь. И остави нам долги наша, якоже и мы оставляем должником нашим. И не введи нас во искушение. Но избави нас от лукаваго.


Братия:
Аминь.

Братия:
Тропарь, глас 2:

Память праведнаго с похвалами, / тебе же довлеет свидетельство Господне, Предтече: / показал бо ся еси воистинну и пророков честнейший, / яко и в струях крестити сподобился еси Проповеданнаго. / Темже за истину пострадав радуяся, / благовестил еси и сущым во аде Бога Явльшагося плотию. / Вземлющаго грех мiра, / и подающаго нам велию милость.

Старший:
Слава Отцу, и Сыну, и Святому Духу.

Братия:
Тропарь, глас 2:

Память праведнаго с похвалами, / тебе же довлеет свидетельство Господне, Предтече: / показал бо ся еси воистинну и пророков честнейший, / яко и в струях крестити сподобился еси Проповеданнаго. / Темже за истину пострадав радуяся, / благовестил еси и сущым во аде Бога Явльшагося плотию. / Вземлющаго грех мiра, / и подающаго нам велию милость.

Старший:
И ныне и присно и во веки веков. Аминь
Братия (глас 4):
Богородице, Дево, радуйся, Благодатная Марие, Господь с Тобою; благословенна Ты в женах и благословен Плод чрева Твоего, яко Спаса родила еси душ наших. - поклон -

Чтец читает псалом 33: 
Благословлю Господа на всякое время, выну хвала Его во устех моих. 
О Господе похвалится душа моя, да услышат кротцыи и возвеселятся. 
Возвеличите Господа со мною, и вознесем имя Его вкупе. 
Взысках Господа и услыша мя, и от всех скорбей моих избави мя. 
Приступите к Нему и просветитеся, и лица ваша не постыдятся. 
Сей нищий воззва, и Господь услыша и, и от всех скорбей его спасе и. 
Ополчится Ангел Господень окрест боящихся Его, и избавит их. 
Вкусите и видите, яко благ Господь; блажен муж, иже уповает нань. 
Бойтеся Господа, вси святии Его, яко несть лишения боящимся Его. 
Богатии обнищаша и взалкаша, взыскающии же Господа не лишатся всякаго блага.
Братия:
Слава Отцу и Сыну и Святому Духу. И ныне и присно и во веки веков. Господи помилуй, Господи помилуй, Господи помилуй. Благослови.
Старший:
Христос истинный Бог наш, молитвами Пречистыя Своея Матере, святаго Апостола любви Иоанна Богослова и прочих святых славных и всехвальных Апостол, честнаго славнаго Пророка, Предтечи и Крестителя Господня Иоанна, святых и праведных Богоотец Иоакима и Анны и всех святых, помилуй и спаси нас, яко Благ и Человеколюбец. 
Братия:
Аминь. 

